
Һәркемнең үз язмышы
Үткән елның (2023) көзендә капка төбенә бер автомобиль килеп туктады. Районыбызның Борнак авылында яшәүче Рәфхәт Нәҗипов икән.
“Ял йортында булган идем. Көньякта, - дип башлады ул сүзен, - шунда танышкан берәү сезнең авыл исемен искә төшерде. Аның танышының әтисе чыгышы белән Түнтәр авылыннан икән. Фамилиясе Мөхәммәтҗанов. Танышымның дусты хәрби кеше буларак, гомерен (1955 елда туган) армия хезмәтендә уздырган. Хәзер, отставкага чыкканнан соң пенсиядә, Мәскәүдә яши”. Миңа да кызык булып китте. Күп булмаса да еш кына, елга 1-2 кеше, миңа хәбәр салып, әби-бабаларын, туганнарын эзләүчеләр булгалый. 
Оркыя әбинең васыяте
Моннан 10-15 еллер элек булса кирәк, шулай бер яшь пар безгә сугылды. Егете Арча районы Сеҗе авылыннан икән. Армиядә Чита өлкәсенең Кытай белән чик буенда хезмәт иткән. Калган исемле авыл янәшсендәге хәрби часть булган ул. Увольнениегә чыккач, бер татар кызы белән танышкан. Дембель алдыннан болар кавышканнар һәм никах укытканнар. Кыз әбисе янында үскән. Әбисе аңа васыять әйтеп калдырган. “Татарстанга кайткач, Түнтәр исемле авылга кайтмый калмагыз. Анда минем балачагым, яшьлегем үтте. Гомере буе туган авылымны сагынып яшәдем. Бер мәртәбә дә кайта алмадым. Минем өчен авылымны син булса да күреп кайт!”. Оркыя әби үзенең әти-әниләре белән 1936 елда авылдан вербовкага язылып киткән булган. Ул елны республика күләмендә шактый зур күләмдә яшь гаиләләрне Себергә, Ерак Көнчыгышка дәүләт күләмендә беркадәр акчалар биреп, тарихи ватаннарыннан читкә озатканнар. Үзләре белән йорт кирәк-яракларын алганнар. Сыер, сарыклар, кош-кортларга кадәр үзләре белән алырга рөхсәт ителгән. Хәтта колхоздан ат, арба, сука, тырма һәм башка эш кораллары да бирелгән. Әлеге гаиләләрне Шәмәрдән тимер юл станциясеннән  махсус хәзерләнгән товар вагоннарына (алар ул заманда “Столыпин вагоннары” дип аталган) урнаштырып озатуны дәүләт хезмәткәрләре оештырган. Юлда барганда көн саен басуда поездны туктатып, терлекләрне җиргә төшереп ашату мөмкинлеге бирелгән. Күченү май-июнь аенда башланып, берничә айга сузылган. Татарстан буенча һәр районга план җиткерелгән. Сталин заманасы, планны үтәү мәҗбүри булган. Балтач районы архивында сакланган карарларда безнең районга югарыдан 120 гаилә күчерү каралган. Җитәкчеләр исә бу планны һәр авыл советына бүлгәннәр. Түнтәрдән бу күченү өчен әлеге сәяхәткә 13 гаилә язылган. Язылу өчен төп шартларның берсе булып, ир белән хатынның яшь булулары һәм аларның кимендә 2 балалары булу мәҗбүри саналган. 
Кемнең сукмагы кая таба язылган?
Кызганычка каршы район архивында да, авыл советлары архивларында да күченеп китүче гаиләләрнең исемлеге сакланмаган. Шулай да, миңа әлеге зур күченүнең язмышы турында күпмедер мәгълүмат бар иде. Сөйләүләре буенча әлеге халыкны Омск өлкәсеннән башлап туктаган станцияләрдә өлешләп ташлвп киткәннәр. Аннары җирле властьлар әлеге гаиләләрне төрле ераклыктагы, төрле авылларга икешәр-өчәр гаилә урнаштырып, бушап калган, сөргенгә куылган “кулак” йортларына урнаштырганнар. Шулай таратып, безнең авылдашлар Себернең төрле өлкәләренә; Томск, Новосибирск, Улан-Уде, Иркутск, Енисей, Чита һәм башка төбәкләргә эләккәннәр. Поездан төшкәч тә, Енисей буйлап пароходта һәм башка транспортта таралганнар. Әмма авылдашлар бер-берсен югалтмыйча, почта-хатлар аша бер-берсе белән хәбәрләшеп торганнар. Мөган, бер-берсенең адресын Түнтәр белән язышып тапкан булырлар. Анда барып урнашкач, тормыш шартлары бик авыр булган. Авыллар арасы 40-50 чакрым булып, район үзәкләре тагын да ерак булган. 
Туган авылдан киткәннәренә үкенгәннәр. Әмма кире кайта алмаганнар. Паспортларын да җыеп алганнар. Бу төбәкләрдә тормыш итү өчен шартлар бик борынгыча булган. Хәтта ашлыкны киледә төеп, он-ярма ясаганнар. Якын арада тегермәннәр дә булмаган.
Ничек булгандыр, анысын әйтә алмыйм, теге зур күчешкә тап булган 13 гаиләнең бары тик берсе генә, Әүхәди абзыйлар гына, сугышка кадәр үк Түнтәргә тулаем кире кайта алган. Сугыштан соңгы елларда тагын кемнәрнендер берәм-берәм кайтып китүләре булган. Мин студент вакытта (1963 ел) безгә Чита өлкәсеннән Әүхәтшин Гаделша бабайның кайтып бер атна кунак булып китүен хзтерлим. 1970 еллардан аның уллары Илбирт белән Илдус абый да кайтып киттеләр. Аннары Илдус абый да гаиләсе белән кайттып китте. Сиксәненче, туксанынчы елларда да туганнарын эзләп кайтучылар булды. XXI гасырга чыккач та Хакасиядән, Красноярскидан, Мәскәүдән нәсел-нәсәбәләрен эзләп кайттылар. Әмма болары күченүчеләрнең өченче-дүртенче буыннары булганлыктан, аларның күпчелеге татар телен белми иде. Бик күпләре Рәсәйнең төрле почмакларына таралган, барысы да диярлек катнаш никахлар белән кайнаган, әби-бабайларының васыятьларын үтәү максатыннан гына кайтучылар иде. Әниләрен, әби-бабайларын җирләгәндә гарәп хәрефле борынгы китапларны (Коръән яки башка догалы китаплар булгандыр) үзләре янына кабергә салдык дип сөйләделәр. Әйтүләре буенча, күченүчеләрнең барысы да догалы китапларны үзләреннән калдырмаган. Оркыя әбинең оныгы да алда сөйләгәнчә кайтучыларның берсе иде.
Авыллар ничек таралган?
Патша заманасында да кышкы сезонда ир-атлар эшләргә Донбаска, Уралга күмәкләшеп китә торган булган. Кайберләре аннан кире кайтмаган. Башка милләт кызларына өйләнеп калучылары да булган. Ислам динендә булмаган кызларга өйләнгәннәрне “киртә сикергән” дип атаганнар. Андыйларның кабат авылга кайту хокукы булмаган. Авыл кызларының димчеләр ярдәме белән Урта Азиягә кияүгә китү очраклары да билгеле. Сәүдәгәрләргә ияреп Нижгарга, Оренбурга, Уфага яки башка төбәкләргә китүчеләр дә еш булган. Шулай итеп, авыл халкы таралган. Элекке заманда йогышлы авырулар белән дә авырып вафат булучылар еш булган. Бигрәк тә балалар күп үлгән. Төрек-Рәсәй сугышы, рус-япон сугышы, беренче бөтендөнья сугыгы, гражданнар сугышында да ир-егетләр кырылган. Петр Беренче заманыннан ук татар авылларында “лашманнар” буларак ир-егетләр харап булган. Патша заманында да налоглар күп салынган. Аны акчалата яки натуралата түли алмаганнарны төркем-төркем итеп урман кисәргә җибәргәннәр. Кышкы салкыннарда, кар эчендә, яз көннәрендә сазлыкларда вафат булып калучылар да шактый булган.
Революция елларында халыкны акларга-кызылларга бүлгәннәр, ачлык та булган. Эре сәүдәгәрләрне, эшмәкәрләрне һәм дәрәҗәле дин эшлеклеләрен 1918-1920 елларда ук юк иткәннәр. В.Ленинның төп лозунгысы “пролетариат диктатурасы” булган. “Ил белән бары тик бер генә партия җитәкчелек итәргә тиеш”, “Барлык илләрнең пролетарийлары (ягъни хәерчеләре) берләшегез!”, “Бөтендөнья революциясе җиңәргә тиеш!” кебек лозунглар “көн кадагында” яшәгән. !921 елгы корылык тудырган ачлык чоры, урта хәлле крестьяннарның запас ашлыгын мәҗбүри җыеп алу да (аны “продразверстка” дип атаганнар) авыл хзалкының кимүенә сәбәп булган.
Авылда күпме халык яшәгән?
1917 еллар чорында Түнтәр авылында яшәүче хуҗалыклар саны 300гә әз генә тулып җитмәгән. Халык саны 2000 тирәсе булган. Кайбер хуҗалыкларда 3-4 гаилә, хәтта 5 гаилә яшәгәннәре дә булган. Әби-бабай, 4 малай һәрберсе гаиләле, бала-чагалар белән әлеге хуҗалыкта яшәүче җан саны 28-34кә кадәр җиткән. Әйе-әйе, андый хуҗалыклардаа зур булмаган торак йортлары да ике яки берничә булган аларның. Иң әһәмиятлесе шул, җир эшкәртүдә, иген үстерүдә, терлек асрауда андыйлар үзләре бер күмәк хуҗалык булып яшәгәннәр. Тормышлары да мул, җитеш булган андыйларның. Атлары да берничә, сыерлары да берничә булып, тулы канлы булып яшәгәннәр. Җир һәм ашлык эшкәртү машиналары белән  дә калышмаганнар. Кызганыч, 1930 елда андый авыл эшчәннәрен дә кулак исемлегенә кертеп бар мөлкәтен тартып алганнар, үзләрен сөргенгә озатканнар. Большевиклар законы буенча бары тик ел дәвамында хезмәтче тотучылар гына “эксплуататор” дип саналырга  һәм кулак  исемлегенә кертелергә тиеш булган. “Эт-баш, сыер-аяк” хакимлек иткән заманда законын ни дә, башкасы ни!
Түнтәрдән 40ка якын гаилә “кара исемлеккә” эләккән. Алар арасында бала-чагалары белән (5-6 бала, хәтта 1 яшьлек балаларын кертеп) авылдан Себергә куылган гаиләләр саны бер дистәдән артып киткән. Моның өстенә, колхозлашу чорында һәм Сталин үлгәнче 58 нче статяның төрле пунктларына туры китереп (колхозны яки совет властена яман смүз тидереп) төрмәгә эләгүчеләр Түнтәрдән генә янә 30 дан артык. 
“Пүчинкәләр”
Татар халкы элек-электән тырыш булган. Елдан ел авыл халкы артып торган. Авыллардан читкә чыгып, рөхсәт белән урман кисеп, иген басуыбасулары ясаганнар. 1924 елда Мәскәү М.Калинин кул куйган указ белән авыл читтәге басуы белән тоташмаган җирләрне файдаланудан алырга боерылган. Авыл халкы җирне югалтырга теләмәгән. Яшь гаиләләр шунда күченгән. Мондый басуларда “пүчинкәләр” дип аталган вак авыллар хасил булган. Шулай итеп Мари Иле чигендә, 1926-1929 елларда өч авыл хасил булган. Янәшә утырган Чулпан (Түнтәрдән күченгәннәр), Бакча (Сосна авылыннан), Каенсар (Арбор авылыннан) шундыйлардан. Чулпан авылында яшьләр 28 хуҗалык төзегән. Гомумән, бу чорда Балтач төбәгендә (Арчча кантонына кергәнбез, районнар 1930 елда гына оешкан) өр-яңа 20дән артык авыл барлыкка килгән. Тагын бер күчешне әйтеп китәргә кирәк. Патша Россиясе чорында Мари Иленнәндәге урманнардан һәр авылга участок бүлеп бирелгән булган. Бу участокларда һәр авыл үзенең урман каравылчысын тоткан, билгеле бер тәртиптә, староста рөхсәте белән, авыл халкы урманнан файдаланган. Теге указ нигезендә авыллар урман участокларыннан да колак каккан. Янә Мари Илендә Балтач төбәге авылларының тагын “пүчинкәләре” барлыкка килгән. Бу авылларның шактые әле дә яши. Түнтә Пүчинкәсе документта “Кече Түнтәр” дип атала. 1928 елларда анда 30 га якын хуҗалык булган. 
Авыл халкы зкренләп “эрегән”
Вербовка белән авылдашларның Себергә, Ерак көнчыгышка китүләре турында язган идем. 1940 елда фин сугышыннан соң безнекеләр берникадәр фин җирләрен үзләштергәч, райондашлардан бер төркем татарлар һәм удмуртларны вербовка белән Финляндия җирләренә алып киткәннәр. Монда да гаиләләр үзләре белән хайваннар, эш кораллары, көндәлек тормыш кирәк-яраклары алганнар. Фин җирендә райондашлар колхоз төзегәәннәр. Әмма сугыш башлангач, аларны баржаларга төяп, мең газаплар белән Архангельскига күчергәннәр. 1944 елда беррникадәр гаилә авылларга кире кайта алганнар. Әмма күпчелеге сугыштан соң Архангельск  яки Выборг өлкәләрендә яшәп калганнар. Безнең аваылдан да берничә гаилә шул якларда төпләнеп калган урыслашып “эреп” беткән.
Бөек Ватан сугышы елларындагы кырылуның иге-чиге юк. Чит шәһәрләрдән китүче авылдашларны да санап, фронтка 300дән артык авылдаш киткән. 170 тән артыгы  сугыш кырларында калган. 125 е сугыштан исән чыккан. Әмма аланың 75е генә авылга кайткан. Аларның да яртысына якыны сугышта алган яралардан, авырулардан  бакыйлыкка күчкән. 1941-1951 елларда ачлыктан, төрле авырулардан 195 авылдашыбыз җан тәслим кылган. Шуларның 51 е балалар. Исән калган сугыш чоры балалары 550 тирәсе, шуларның 250 дән артыгы сугыш ятимнәре. Сугыш елларында һәм сугыштан соң, 1960 елга кадәр, авыл халкы ипигә туймаган, ярым ач, ярым ялангач яшәгән. Авылда балалар белән 80нән артык тол хатын калган. Аларның да 20 дән артыгының өйләре җимерелгән. Берничәсе балалары белән ферма өйләрендә, колхозның амбар хуҗалыгы өйләренә күченеп яшәгән. 4-5 тол хатын земляка казып, ярым җир астында гомер сөргән. Бер дистәдән артык тол хатын балалары белән авылны ташлап, Мари Иле, Киров өлкәсе авылларына китеп урнашкан. Кемнәрнендер анда туган-тумачалары булган. Кемнәрдер, туганнарында яшәргә урын булмаса да, анда ниндидер сыену, торак урыны тапкан. Эшләгән татарны кайда да кабул иткәннәр, эш табып биргәннәр. Мари Иле һәм Киров өлкәчсендә колхозлар урынында совхозлар булгсн. Хезмәт хакы итеп әз булса да ипилек акча түләгәннәр. Татарстан халкы күрше республика яки өлкәләргә ипигә баргач, “Әнә, Кызыл байрагыгызны кимерегез” дип мыскыл иткәннәр. 
Колхозда яшәү коллыктан да түбән булган. Халык түзгән...
Кол хуҗаның милке саналган. Ул аны ашаткан, киендергән, сәләматлеген кайгырткан. Чөнки ул аны хезмәт өчен кирәк санаган. Ә колхоз... Түнтәрдә, гомумән Татарстан авылларында колхозларда хезмәт хакына 1962 елга кадәр бер тиен дә акча түләмәгәннәр. Ел дәвамында бары тик хезмәт көне (трудодень) дип таяк язып барганнар. Анысын да норманы үтәмәсәң, 0,75 яки 0,5 итеп кенә язылган. Көз көне бер хезмәт көненә кайсы колхоз 100, икенчесе 150 грамм исәбеннән ашлык биргән. Бик сирәк колхозларда гына хезмәт көненә ярты яки бер килога кадәр ашлык бирелгән. Ел дәвамында хезмәт көннәре саны 275 кә тулмаса (минимум дип аталган), ул кеше судка куелган. Өстәмә налог салынган. Чүп өстенә чүмәлә булган ул. Авыл халкы сөт һәм бәрәңге белән исән калган. Анысы да налог түләгәннән калаганы гына. Һәр шәхси хуҗалыкка сыеры булганнарга сөт налогы, сарык тотканнарга ит һәм йон, тавык тотсаң күкәй, бәрәңге налогы, моның өстенә заемга язылу һәм башкалар. Халык түзгән. 1970 елга кадәр авыл халкына паспорт бирмәгәннәр, паспорты булганннарын пропискадан төшермәгәннәр. Бары тик армиягә киткән солдатлар гына авылга яшәргә кайтмыйча, шәһәрләргә урнагкан. Аның каравы әлеге демобилизацияләнгән солдатларның авылда яшәгән әти-әниләренә катгый чаралар күрелгән. Бәрәңге бакчаларын кискәннәр, хәтта чәчәк атып утырган бакчаларын трактор белән сукалаганнар, баганалардан электр чыбыкларын өзгәннәр. Терлекләрен авыл көтүенә чыгармас өчен төрле чаралар күргәннәр. Хәтта урта белем аттестаты алган яшьләрне югары уку йортларына җибәрүне тыйганнар. Ике ел дәвамында мәҗбүри рәвештә колхозда эшләргә мәҗбүр иткәннәр.
Печән кибәнендәге энәне эзләү
Сүз башым Мөхәммәтҗановлар турында иде бит. Аның нәселен эзләргә алынган идем. Эзләү җиңел генә барып чыкмады. Алда әйткәнемчә 1917 елда авылда теркәлгән 300 хуҗалык нигездә таркалып беткән шул. Бүген авылда барлыгы 140 хуҗалык гомер сөрә. 400 тирәсе кеше яши. Әлеге 140 хуҗалыкның бары тик 70 кә якыны гына теге замандагы 300 хуҗалыкның төп дәвамчылары. 100 ел эчендә ул заманның 230 хуҗалыгы тулаем “эреп беткән”. Ул чордан соң 3 буын алмашынган. Ул заманда һәр хуҗалыктан кимендә 3-4 гаилә барлыкка килгән дип санасак, 230 гаилә генә читкә киткән дигән сүз түгел. Һәр буыннан кимендә 1-2 гаилә читкә киткән. Әйтик, сугыштан соңгы чорларда, 1946-1970 елларда авылда рәхәт тормыш булмаганлыктан Түнтәр авылыннан гына күченеп киткән хуҗалыклар саны – 56, шушы ук 1946-1970 елларда бергә яшәгән балалары калмаганлыктан, карт-карчыклар булып, беткән хуҗалыклар саны - 49. 25 ел эчендә генә 105 хуҗалык юкка чыккан. Бу процесс бүгенгәчә дәвам итә. 
Әйе, 1946 елдан соңгы елларда авыл советы архивында хуҗалык кенәгәләре бар. Ә аңа кадәрге еллардагы хуҗалык кенәгәләре дә сакланмаган. 1858 елга кадәр патша Россиясе 8-10 ел саен диярлек халык санын исәпкә алу үткәрелгән. Шунысы куанычлы, алар бар. Киров шәһәре архивында (безнең авыллар Вятка губернасына кергән). Татарстан Дәүләт архивында  һәм 1795 елга кадәрге язмалар Мәскәүдә (РГАДА). Алар “Рревизские сказки” дип атала. Безнең өчен тупламаганнар ул исемлекләрне. Налог җыю өчен эшләнгән. Патша хөкүмәте 1858 елдан соң халык исәбен алуны чиркәүләр  һәм мәчетләр карамагына тапшырган. Бу – метрикә кенәгәләре. Ә менә совет чорында үткәрелгән халык санын алу исемлекләре бөтенләй сакланмаган. Бары тик гомумиләштерелгән саннарны гына калдырганнар. Шулай итеп, мин эзләргә тиешле Мөхәммәтҗановларны эзләү печән кибәне эчендә яшерелгән энәне эзләүгә тиң булып чыкты. 
Бердәбер исемлек
Авыл халкы турында 100 ел элек тутырылган бердәнбер исемлек бар. Ул патша Россиясенең 1917 елның февралендә үткәргән авыл хуҗалыгын исәпкә алу язмалары. Анысы да тулаем сакланмаган. Булганында да мәгълүмат нигездә җир кишәрлеге, шәхси хуҗалыктагы терлекләр, авыл хуҗалыгы эш кораллары, сезонлы чорлардагы эш көннәре турында. Хуҗалык башының исем-фамилиясе һәм яше күрсәтелгән. Янә килеп, әлеге хуҗалыкларда теркәлгән кешеләр (хатыны, балалары һәм аларның гаилә әгъзалары, әби-бабай, абзый-апайлар һәм башка туганнар) һәм аларның яше күрсәтелгән, әмма берсенең дә исеме язылмаган. 
Теге Мәскәүдә яшәүче, үзенең нәсел-нәсәбәсен эзләргә тырышучы агайның исеме һәм атасының исеме “Виктор Васильевич” икән. Аның әйтүе буенча әтисенең паспортында “Мухамедзянов Василий Андреевич, 1914 елның 28 июлендә туган” дип язылган. 1927 елда авылдан чыгып киткән һәм авылга бер тапкыр да кайтмаган. “Җан тартмаса да кан тарта” дигән әйтем бар бит татарда. Виктор Васильевич шундый шәхесләрнең берсе. Ничек тә аның үтенечен башкарырга кирәк дип санадым. Татарстан Дәүләт архивында саклана торган метрикә кенәгәләрен хат-гаризалар язып эзләтү айларга сузыла. Районыбызның Чапшар авылында бу эшне башкаручы бер игелекле җан бар. Ул республика күләмендә танылган шәҗәрәләр төзүче, һәвәскәр тарихчы-эзтабар. Шәүкәт Гаязов. Ул берсүзсез миңа ярдәмгә килде. Әмма теге паспортта язылган дата буенча әтисе Мөхәммәтҗан булган Василий да, Васыйл да табылмады. Бу елда Түнтәрдә 40 ка якын бала туган. Берсенең әтисе Мөхәммәтҗан дип теркәлгән. Әмма әлеге Мөхәммәтҗанның нәселе һәм балалары авылда билгеле. Совет чорына кадәр авылда Мөхәммәтҗан исемле ирләр берничә кеше яшәгән. Әмма аларның берсе  дә Викторның әтисенә туры килми. Мәэзин булып хезмәт иткән Мөхәммәтҗан 1932 елда Красноярскига сөрелгән. Балалары да, гомумән нәселләре дә авылда калмаган. Урал ягына, Мари Иленә киткән Мөхәммәтҗаннар да булган. Әмма алар турында авылда беркем бернәрсә белми. Берничә ай дәвамында төрле адреслар, телефоннанр аша мин аларның чыбык очларын эзләп карадым. Әма нәтиҗә булмады.
“Әтинең “Абдулхак исемле таныш татары булган...”
Кабат Виктор Васильевич белән телефон аша элемтәгә кердем: “Әтиегезнең бер туганын, танышын яки кемен дә булса белмисезме соң?” “Әйе, - дип җавап кайтарды Виктор, - Аның Абдулхак исемле бер татары булган. Кеме булгандыр. Безгә бернәрсә дәз сөйләп калдырмады. Аның фотосы апайда булырга тиеш. Апам 86 яшьтә инде”. Озакламый ватсап аша Габделхакның (1-фото, 1941) рәсеме дә килеп төште. Яшь егет күренә. Фотога “!941” дип язылган. Язма шариклы ручка белән язылган. Шариклы ручка дөньяда 1970 елларда гына барлыкка килде. Димәк, соңыннан гына язылган. Бәлки Габделхак Василийның бер туганыдыр? Мин Бөек Ватан сугышында һәлак булган авылдашлар исемлегеннән Мөхәммәтҗанов Габделхакны эзләп таптым.  Әмма аны авылда белүче кеше булмады. Ул Хәтер Китабының өстәмә 23 томына кертелгән. Мин үзем дә 2000 елда Казанга Хәтер Китабы редакциясенә барып, өстәмә томга 18 авылдашны (авыл советвннан исемлекне раслатып) өстәмә томге керттергән идем. Дөрес, Хәтер Китабына болай гына кертмиләр. Исемлекне Подольск шәһәренә Үзәк архивка җибәрәләр. Алардан раслаталар. Җавап бер елдан килә. Әмма минем исемлектә Мөхәммәтҗанов булмаган.  Кем керткән аны өстәмә томга билгеле түгел. Монысы да табышмак. Китапта туган елы да, туган авылы да язылмаган. Бары тик Мари Иленең Бәрәңге районында кемнәредер бар дигән искәрмә генә бар. Янә килеп, “Кремник” (Татарстан Хәтер Китабыныкы) сайтыннан әлеге Габделхакны эзләргә керештем. Менә бит бар ул. Туган авылы Түнтәр, 1924 елда туган дип тә язылган. Әмма районы да, Татарстанныкы дип тә күрсәтелмәгән. Әлеге сайтта бер әһәмиятле язма бар. “Казан шәһәре Киров районы хәрби комиссариатыннан мобилизацияләнде” диелгән.  
Өмет өзелде дигәндә...
Телефон аша әлеге хәрби комиссариат белән элемтәгә кердем. Белә идем, мобилизация кенәгәләрендә һәркем турында уннан артык мәгълүмат тутырылган. Иң ахыргы баганаларының берсендә яшәгән урыны, иң соңгысында я әтисенең, ул булмаса, әнисенең, алары да булмаса, әби яки бабайның, һич югы бер туганының исем фамилиясе язылган була. Үлгән хәбәре килгән очракта, “извещение” җибәрү өчен кирәк ул. Мин телефон аша Киров районы комиссариаты хезмәткәреннән шушы мәгълүматларны сорадым. Миңа исә кырт кистереп, “Без мондый мәгълүматны бары тик очно рәвештә якын туганнарына гына бирәбез”, диделәр. Өмет өзелде. Бөек Ватан сугышының Үзәк архивының “ОБД-Мемориал” сайты бар. Бәлки анда ни дә булса табылыр? Сайт бик зур. Анда Мөхәммәтҗановлар да, Габделхаклар да берничә дистә. Шулай да очына чыгып була. Менә бит, рәхмәт төшкере. Табылды! “22. Мухамедзянов Габдуихан (шулай язылган), 1924 г.р., Татарская АССР, Читинский район, Кировский РВК, погиб  26.11.1942,  Первичное место захоронения Смоленская обл., Бельский р-н, д. Свинково, юго-западнее, 500 м.” Хәтта полк командиры кул куйган югарыга җибәрелгән “донесение” документы да бар. Иң әһәмиятлесе шул, унынчы графада “Әтисе Әхмәтҗанов Мөхәммәтҗан” дип язылган. Фронт шартларында тутырылган мондый тулы язма бик сирәк очрый. “Читинский” дигәненә аптырарлык ттүгел. Ул вакытта Түнтәр Чепья (Ципьинский) районына кергән. 
Хәзер 1917 елда патша чиновниклары тутырган авыл хуҗалыгын исәпкә алу документына кайтабыз. Бу чорда авыда хуҗалык башлары буларак ике Әхмәтҗанов Мөхәммәтҗан теркәлгән. 1914 елда улы туган Мөхәммәтҗанның авылда сакланган нәселе билгеле. Ә менә икенчесен беркем белми. Ә исемлектә бар. “Үзенә 37, хатынына 30, ир туганнарына 34, 25, улына 5, кызларына 6 һәм 1 яшь дип теркәлгән. Бу саннар документтан алып язылмаган, телдән әйтелгән саннар гына. Шунлыктан, биредә Мөхәммәтҗанов Василий 1912 елда туган булып күренә.
Шулай итеп, Чапшар егете Шәүкәткә дә эш артты. Метрикә кенәгәләренең берничә елын актарып, бөртекләп, әтиләре Мөхәммәтҗан Әхмәтҗан улы, әниләре барысыныкы да бер үк кеше булган балаларның исемнәрен, туган елларын, туган көннәрен ачыкларга кирәк була. Берничә атнадан ул аларны эзләп тапты. Мөхәммәтҗанның хатыны Маһира, 1911 елда туган кызлары Хәтирә, 1913 елның 13 июнендә туган уллары Хәбибелхак, 1916 елда туган кызлары  Хәтимә исемле булганын ачыклап бирде. Димәк, Викторның әтисе Василий дә, Васыйл да булмаган. Туган елы да 1914 түгел. 
Җеп очына ничек якынайдым
Авылда гомер кичергән икенче Әхмәтҗановларның барлыгын белә идем. Читек-кәвеш тегү остасы Әхмәтҗанов Салихҗан бабайны хәтерлим әле. Аның улы Нурислам абый авылда яшәде. Исән түгел инде. Бәлки уллары беләдер. “Әйе, бабай Әхмәтҗан улы Салихҗан шушы нигездә яшәгән. Аның бертуганны Закирҗан бабай – Дамира апаның бабасы булган. Янә ир туганы булганлыгын әтиебез сөйләп калдырмады. Мөхәммәтҗан дигәнен беренче тапкыр ишетәм” – дип җавап тотты Фәтхрахман. Нурислам абыйның ике улы авылды яши. Илшат исемле оныгы – авылда тракторчы, икенче оныгы Салихҗанов Илнур гаиләсе белән Норма авылында оя корды.
Эзләнү өчен тагын нинди чыганаклар бар соң? Хәтер Китабы редакциясе Бөек Җиңүнең 80 еллыгына Балтач районының тыл ветераннары турындагы истәлек әзерләгәнен беләм. Әлеге басма өчен 10 ел элек мәгълүматлар туплый башлаганнар иде. База исемлегендә 14080 шәхес тупланган. Бәлки анда Мөхәммәтҗановлар турында берәр мәгълүмат табылырга мөмкин. Эзли торгач, берәү  табылды: “Юсупова Хәтирә Мөхәммәтҗан кызы, 1911 елда Түнтәр авылында туган, Кариле авылында яшәгән, “Кызыл Ил” колхозында санитарка булып эшләгәзн, “1941-1945 елларда фидакарь хезмәте өчен” медале белән бүләкләгән”. Тиз генә Кариле авылы эзтабары Гөлсем ханым Миннебаева белән элемтәгә кердем. “Әйе, Хәтирә апа турында беләм, аның килене безгә туган да тиешле әле. Мөдәрис абый (2-фото, 1963) 1941 елгы, әлегә исән, авылда яши”, дип куандырды мине эзтабар.
Шулай итеп, мин җепнең очына якынайдым. “Хәтирә (3-фото, 1959) минем әнием, Түнтәрнең Мөхәммәтҗан кызы. Мин гомер буе Кариле авылында яшәдем. Фермада эшләдем, озак еллар дәвамында ферма мөдире вазыйфасын башкардым. Хәзер хәтерем бик нык саекты. Күп нәрсәне сөйли белмим. Арбаш авылында минем апам Мәдинә яши, аңа 86 яшь, аның хәтере бик яхшы”, диде Мөдәрис.
Чабата татарга хас аяк киеме түгел
Мәдинә апаның хәтере чыннан да бик яхшы булып чыкты. Түбәндә языла торган вакыйгаларны барысын да ул сөйләде.
Әхмәтҗан бабай Түнтәрнең танылган һөнәрчеләренең берсе булган. Әхмәтҗан, Әхмәтша, Әхмәтгали, Мөхәммәтгали, Корбангали, һәм башкалар күннән аяк киеме тегү осталары булып танылган. Бу нәселләрнең һәрберсе “Zinger” яки “Singеr” маркалы аяк киеме тегү машаиналары (аяклы) тоткан. Татар халкы элек-электән юкә кабыгыннан үрелгән чабата кимәгән, аның ни икәнен дә белмәгән. “Сорнай” ансамбле җитәкчесе Ринат Гыйлаҗев мондый аңлатма бирде: “Чынлыкта татар халкы элек-электән чабата үрмәгән, аны кимәгән. “Чабата” биюе борынгыдан сакланган татар биюе ул. Аның һәр элекменты халыкның үзенчәлекле холкын, язмышын характерлый. Бу биюгә “чабата” исесме колхозлашу елларында тагылган. Ил күләмендәге фәкыйрьлекне пропагандаларга кирәк булгандыр”. Әйе, илдә хәерчелек чорында, колхозлар укмашу елларында махсус заказ белән бию осталары тормышны шулай яктыртырга тырышкан. Имеш, без барыбыз да бертигез. Татар электән күн итек, читек-кәвеш кигән. Авылның иң фәкыйренең дә аягында күннән тегелгән сандал булган. Гомумән, аяк киеменә ихтыяҗ зур булган. Авылда данлыклы мәдрәсә булу, ятакларда чит төбәкләрдән җыйналган йөзгә якын шәкерт тә, дистәгә якын мулла-монтагай, хәлфә-мөгаллимнәр дә аяк киемсез яшәмәгән. Кибеттә аяк киемнәре сатылмаган. Халыкны алар белән һөнәрчеләр тулаем тәэмин иткән. Артып калганы белән Чепья базарында сәүдә алып барылган. Эшмәкәрләр чималны ерактан эзләмәгән. Күршедәге Көтәш, Кесәл авылларында күн заводлары булган. Удмуртлар белән сәүдә гөрләгән. Алар кайры тун өчен тиреләр иләгән, аяк киемнәре өчен күн эшкәрткән. Терлек тиреләрен Түнтәр халкы үзе хәзерләгән. Тун, чапан, күлмәк-ыштан, баш киеме тегү буенча да авыл халкы читкә йөрмәгән. Җитен, киндер күп үстерелгән. Аны талкыганнар, сүс ясап җеп эрләгәннәр, өй шартларында киндер-җитен тукыма сукканнар. Мондый тукымалар көндәлек өйдә кию һәм  эш киемнәре өчен чыдам, җиңел һәм уңайлы  булган. Әхмәтҗан бабайның өч улы да аяк киеме осталары булып, тормышта мохтаҗлык күрмәгән. 
Мөхәммәтҗан яңа нигез корган
Олы улы Мөхәммәтҗан гаилә корганнан соң авыл читендә яңа нигез корган. Гаиләдә беренче бала Хәтирә 1911 елда аваз салган. 1913 елда туган улларына Хәбибелхак исеме кушканнар. Гаиләдә бер-бер артлы 8 бала туган. Әмма аларның өч балалары 1921 елларда җир куенына салынган. Бу елларда бөтен Идел буенда корылык булган. “Продразверстка” законы чыгарып, авыл халкының икмәген армия белән талап алганнар. Илдә ачлык хөкем сөргән. Әмма Мөхәммәтҗанның балалары тамак туймаганнан кырылмаган. Гаилә тырыш, таза, бөтен булган. Нинидидер йогыәлы авыру алып киткән аларны. 1924 елдан соң, гөнаһ шомлыгы белән Мөхәммәтҗанның җәмәгате Бибимаһира (метрикәдә Маһира дип кенә теркәлгән) ниндидер авырудан фани дөньяны калдырып китеп барган. Биш бала белән тол калган Мөхәммәтҗанга Кариле авылыннан Җиһанны димләгәннәр. Әхмәтҗан нәселе элек-электән Карилеләр белән кардәш булган. Гомумән Карилендә дә тырыш халык яшәгән, һөнәрчеләр дә күп булган.
Биш бала өстенә килгән яшь хатын хуҗалыкта “ямаулык” ролен башкарган. Үзе Мөхәммәтҗаннан бала тапмаган, артынннан да ияртеп килмәгән, әмма өйдәге бала-чагалар белән дә ябышып бетмәгән. 1927 елда Мөхәммәтҗанның улы Хәбибелхак, үги ана белән низагка кереп, авылдан чыгып киткән. Бу вакытта аңа 14 яшь булган. Кемнәр белән киткән, кайсы юнәлештә киткән, бу турыда мәгълүмат юк. Үсмер малайның авылдан чыгып китүе Түнтәр тарихында бердәнбер түгел. Татар халкының танылган мәгърифәтчесе, Малмыж шәһәрендә 1896 елда рус-татар мәктәбе һәм татар кызлары өчен туку һөнәр училищесы ачкан Мөхәммәткамал Мозаффаров тв авылдан 13 яшендә Мәкәрҗә ярминкәсенә (Нижгарга) баручыларга ияреп чыгып киткән. Әмма ул “киртә сикермәгән”. Мирхәйдәр Фәйзинең олы апасы Фатыймага өйләнгән. Ә менә Хәбибелхак егет булып өлгергәч, “киртә сикергән”. Марҗа белән яши башлаган. Анысының арттан ияреп килгән яшь баласы (кызы) да булган. Шәригать кануннары буенча, киртә сикергәннәргә авыл капкасы ябык булган. 
Сугыш Хәтирәне санитаркага әйләндергән
Мөхәммәтҗанның олы кызы Хәтирә “пешеп өлгергәч”, Кариле авылы егете Ибраһимга (4-фото, 1940) кияүгә чыга. Ибраһим машина-трактор станциясе мастерлыгына курсларда укый. Гаиләдә 1938 елда Мәдинә, 1941 елда Мөдәрис туа. Ибраһим Дмитров (Чепья) МТСында мастер булып эшли, Хәтирә “Кызыл Ил” колхоәында төрле хезмәттә була. Ибраһим фронтка мобилизацияләнә һәм 1943 елда Калуга өлкәсендә барган упкында һәлак була. Колхозда төрле вазыйфаларны башкаручы белгечләр дә калмый. Хәтирәне Балтачта ачылган ветеринар-санитарлар хәзерли торган курсларга укырга җибәрәләр. Сугыш елларныда  һәм сугыштан  соңгы елларда да ул колхозда санитарка булып эшли. Фермаларда сыерлар, сарыклар ярым ач, атларның да күпчелеге күтәрәм хәлендә. Терлекләрдә корчаңгы авыруы башлана. Санитарка Хәтирә ветфельдшер вазыйфасын да башкара. Күкертле мазь ясап терлекләрне дәвалый. Корчангы йогышлы авыру, кешеләргә дә күчә. Терлекләрнең бетләве дә үзәккә үтә. Бетләрдән котылу өчен Хәтирә терлекләрне Балтачка махсус эссе камерага алып бара. Терлекләр еш кына үлә. Аны тунарга, эчке органнарын экспертизага алып барырга, диагнозын раслатырга кирәк. Документ дөрес тутырылмаса, судка куялар, түләтергә дигән карар чыгаралар. Колхоз фельшер-санитарының эшен санап бетерерлек булмый. Ал да юк, ял да юк, Көн дә юк, төн дә юк. Авыл халкы да аңа килә. Кызы Мәдинә кул астына керә башлагач, 6-7 яшьтә үк әнисенә булыша башлый. Хәтта үлгән хайваннарны да тунарга булыша. Сугыштан ирләр кайта башлагач, Хәтирә мәктәпкә техничка булып урнаша. Анда да эш җиңелдән булмый. Утын кисәсе, ярасы, төн уртасында мәктәпкә барып мичләргә ягасы. Утын чи була, тиз генә кабынып китми. Балалар мәктәпкә килгәнче класска аңгырайткыч (угарный) газ исе дә чыкмаск тиеш. Сугыш еллары, сугыш арты елларының авырлыгын сөйләп бетерә торган түгел. Мәктәптә эшләгәндә әз булсада акчасын бирәләр. Колхозда бит еллар буе “таяк”ка (бушка) эшлисе.
Үзбәкстанга китү хәерлерәк булган
Үсеп җиткәч, Мәдинә ( 5-фото, 1958) авылда калмый, Нургаян исемле егеткә кияүгә чыга. Үзбәкстанга китеп, тормыш коралар. Өч бала үстерәләр: Наил, Ринат, Альмира. Тормыш катлаулы, без теләгәнчә генә бармый. Хәзер Нургаян да, уллары да исән түгел. Алар Үзбәкстан туфрагында калган. СССР таркалгач, анда да тормыш катлаулана. Альмира ире Рифат белән Татарстанга кайтып, үзебезнең райондагы Арбаш авылында йорт сатып алалар, шунда төпләнеп яши башлыйлар. Әниләре Мәдинә дә алар тәрбиясендә. Гаиләдә онык Әмирҗан үсеп килә. Мөдәрис гаиләсе туган авыл Кариледә. Төп нигезне саклыйлар.  Хатыны Сания белән 3 ул һәм 2 кыз үстергәннәр. Оныкларның саны 11. Үзләре белән бергә Илфат гаиләсе яши. Төп нигез корымас әле, Аллаһка шөкер.
Хәтимә язмышы да катлаулы
Мөхәммтҗан аганың 1916 елда туган өченче баласы Хәтимә (6-фотода  кызы белән) 1938 елда Нормабаш егете Хөрмәтуллага кияүгә чыккан һәм алар Донбасска күмер чабарга киткәннәр. Макеевка бистәсендә урнашканнар. Сугыш башланганда аларның бер балалары туган булган, икенчесе белән көмәндә икән. Гитлерчылар Макеевканы окупацияләү бик кыска вакытта башкарылган. Биредә яшәүче шахтер  гаиләләре урманга кереп качкан. Хәтимә үзе сөйләп калдырган буенча, ул икенче баласын окопта тапкан. Гитлер ялчылары - бендерорвчылар барыбер урманны “чистарткан”, көнчыгыш хохол-хохлушкаларының берсен дә исән калдырмаганнар. Рус-татар һәм башка милләт халкына артык бәйләнмәгәннәр. Хөрмәтулла шахтада күмер чабуын дәвам иткән. Бер якта да сугышта катнашмаган. Авыл белән дә берни хәбәрләшә алмаганнар. Хәтимә белән Хөрмәтулла 5 бала тәрбияләп үстергәннәр. Хәсимә исемле кызлары быелга кадәр Макеевкада үз йорты белән ялгыз яшәгән. Март-апрель айларында (2024) булса кирәк, Украина ракетасы 75 яшьлек әлеге әбинең йорты өстенә килеп төшкән. Әбекәй җан тәслим кылган. Әбине озатканда, документларын актарганда, бер дәфтәр битендә кызыклы язма табылган. Хәтимә апаның оныгы Римма әлеге документны Мәскәүгә Викторга юллаган. Виктор исә миңа җибәрде. Әлеге кәгазьдә татар телендә Түнтәрнең танылган дин әлеклесе, имам, мәдрәсәгә нигез салучы Мөхәммәтгали ишанның нәсел шәҗәрәсе һәм Мөхәммәтҗан бабай шәҗәрәсенең ишан хәзрәт шәҗәрәсенә тоташканлыгы күрсәтелгән. Мин үзем авыл тарихын өйрәнүче буларак, 25 ел дәвамында бик күп авылдашларның шәҗәрәсен төзедем. Әле моңарчы, ишан шәҗәрәсенә шулай якыннан тоташучы авылда бер генә нәсел билгеле иде. Монысы икенчесе булып чыкты. Әби-бабаларның  сөйләве буенча нәсел шәҗәрәсен әби-бабайдан тапшырып, шәхсән үзләре язып алган һәм саклаган очрак бик сирәк күренеш. Әлеге язма белән Виктор Васильевич та кызыксынды, әтисе ягыннан һәм әнисе ягыннан бер бөтен итеп шәҗәрә төзергә алынды.
Әлеге табылган документта бер сорау билгесе бар иде. Гали ишанның әтисе Сәйфулла белән Әхмәтҗан бабай арасындагы шакмакта ул. Архивтагы «Ревизские сказки»да (1811)язылганча Сәйфулланың дүрт улы булган: Гали, Фәтхулла, Төфәтулла, Гобәйдулласы яшьли үлгән. Әхмәтҗан күренми. Эзли торгач, табылды.
1958 елгы язмада Әхмәтҗан 12 тапкыр очрый. Шуның берсе: «№97. Габделсаттар Габделнасыйров — 57 яшь, хатыны Гайшә Төхфәтуллина — 30 яшь, улы Әхмәтҗан,  — 9 яшь, кызлары: Бибихөббениса — 12 яшь, Бибигарифәбану (Минниса) — 5 яшь, Бибигалимә — 2 яшь, Бибикамилә — 1 яшь. Шудай итеп, биредәге Әхмәтҗан - Мөхәммәтҗанның әтисе. Димәк, Әхмәтҗанның әтисе Габделсаттар, әнисе Төхфәтулла кызы Гайшә булып чыкты. Ә Төхфәтулла Гали ишан белән туган балалары.
Кайсы юлдан барасы
Түнтәр хәлләренә кайтыйк. Сугыш башлангач, Габделхак ничек Казан шәһәренең Киров РВКыннан фронтка җибәрелгән? Сәбәбе шул, фаҗига булган. 1941 елның көзендә колхоз басуыннан ашлык ташыганда, кемдер Мөхәммәтҗан агайның бәрәңге бакчасына ярты капчык ашлык ташлап киткән. (Кем белә, бәлки вакыйга башкачарак булгандыр). Яман эш тишелә, 17 яшьлек Габделхакка суд эскәмиясенә басарга туры килә. Аннары Казан төрмәсе һәм аны фронтка штраф батальонга куалар. Сугыш кырында яшь егетнең гомере өзелә.
Мөхәммәтҗан агай гаярь ир була. Ул бөтенләй колхозга кермәгән. Сугыш башланганда авылда мөстәкыйль яшәгән хуҗалыклар берничә генә калган була. Аларны “аерым хуҗалыклар” дип атыйлар. “Аерым”нарга налог чамадан тыш салына, әмма колхозга керүне мәҗбүр итә алмыйлар. Батрак тотмаганлыктан, андыйларны “кулак” итеп тә сөрмиләр. Әмма хуҗалык нык була. Аты да үзендә кала. Сугыш башлангач, мобилизацияләнгән шактый авылдашыбыз Мари Илендәге Суслонгер лагерена эләгә. Андагы шартлар коточкыч була: ачлык, ялангачлык, бетләү, үлемнәр... Фронтовиклар айлар буе ачка тилмерүләре турында авылга хат язалар. Октябрь-ноябрь  (1941) айларында булса кирәк, Түнтәр хатыннары да ирләренә азык-төлек җыялар. (1942 елдан лагерьны чәнечкеле тимер чыбык белән коймалап алалар, авыллардан килгәннәрне кертмиләр.)  Мондый юлга чыгу күп авылларда була. Әмма азык-төлекне кем белән, ничек илтергә? Зәки Зәйнуллинның “Арбалы хатыннар” спектаклендәге шикелле, уфаллага төялеп кенә барып булмый. Ара ерак, бер якка 180-200 чакрым тирәсе. Көзге яңгыр, кар, пычрак юл, басу, урман арасы... Юлын да кем белә? Авыл советы, колхоз идарәсе бу эш турында кайгыртмый, үз эшләре муеннан. Хатыннар Мөхәммәтҗанга ялына, аның шәхси аты да бар. Абзый каршы килми, әмма бер шарт куя: Гыйльми Шәкүренең кожанын бирсә генә барам... Шәкүр минем әтием, ул да Суслонгерда була. Кожанны бирә әнием, аны саклап тору вакытымы? “Мөхәммәтҗанга ияреп минем кайнанам Фәрихәбану да Суслонгерга Хәлләсе янына барган. Ике тапкыр барган. Икенчесендә Хәбибулласын фронтка җибәргән булганнар” дип искә алды 86 яшьлек Фәния апа Хәбибуллина. Тагын ияреп баручылар булганмы? Кайсы юлдан барганнар? Ул чакта ике маршрут булган. Берсе: Субаш – Мамсинер – Пыяла заводы аша. Икенчесе: Көшкәтбаш – Хәсәншәех - Кенәр аша. Ничә көндә әйләнеп кайта алганнар? Бу сорауларга җавап бирүче табылмады.
Мөхәммәтҗан агай Ленинградка да барган
Мәдинә апа сөйләвенчә, сугыш башланганчы, баштарак,  Хәбибелхак әтисе белән хат аша күпмедер элемтәдә торганнар. 1936 елларда булса кирәк, Хәбибелхагы балалы хатын белән яши башлагач, Мөхәммәтҗан улын эзләп Ленинградка киткән. Эзләп тапкан. Ләкин сөйләшүләр бик ягымлы булмаган булса кирәк. Кайту юлында аны янә фаҗига көткән. Питер бандитлары аңа һөҗүм иткәннәр һәм булган акчасын талап алганнар. Абзый авылга ничек кайтып җиткәндер, бу турыда мәгълүмат юк. 1942-1943 еллар. Сугышның кызган чагы. Авылга кара пичәтле конвертлар еш килгән. Фронтта кан коелган. Мөхәммәтҗан аганың да “бура”сы буш калмаган. Башта кече улы Габделхакның, аннары Карилендәге кияве Ибраһимның үлем хәбәре килгән. Окупациядә Макеевкада яшәгән Хәтимәләрдән дә, олы улы Хәбибелхактан да бернинди хәбәр булмаган. Бу хәсрәтләрне Мөхәммәтҗан күтәрәә алмаган, йөрәге сикерә башлаган. Декабрь аенда абзый дөнья куйган. Бу турыда язма Балтач ЗАГС архивында Түнтәр авылының 1943 елгы №27 язмасында саклана. Документта аңа 62 яшь булган дип язылган.
Җиһан апа белән Сания арасындагы кара мәче
Әтисен соңгы юлга озаткач, 22 яшьлек кызы Сания белән үги ана арасында мөнәсәбәт катлауланган. Сания мунчаны өй рәвешенә китереп, шунда яши башллаган. Әлеге тарихларны өйрәнгәндә тагын бер кызыклы бәйләнеш билгеле булды. Викторның әтисе Хәбибелхак-Василийның үги әнисе Җиһан апа минем әнием Гыйльмиҗамалның үги әнисе Мәсеринең бертуган апасы булган икән. Без бала чакта әнием безгә “Мәсери миннән 4 яшькә кечерәк иде. Шунлыктан мин аны “әни” дип әйтә алмыйм. Сезнең өчен ул әби була. Шуңа күрә, аны әби дип әйтегез.” дип өйрәтте. Әниебез вафатыннан соң да, без аның васыятен тоттык, әби белән аралашып яшәдек. Хәзерге вакытта Мәсери әбинең кече кызы Тәскирә апа гаиләсе белән Пермь краеның Кизел шәһәрендә яши. Аның белән элемтәгә кердем. “Җиһан апаны яхшы беләм. Миңа 4-5 яшь вакытта ул мине төн кунарга чакыргалый иде. Түнтәрдән киткәч, ул Шода авылында яшәүче фронтовикка кияүгә чыкты. Анда ул бер малай һәм бер кыз тапты. Аның балалары белән без аралашып яшәдек. Туганлык җепләрен өзмәдек”, дип искә алды ул.
Әмма Җиһан апа белән Сания арасындагы мөнәсәбәтләр яхшырмый. Суд белән хуҗалыкны бүлешәләр. Санияга мунча һәм абзары белән сыер тия. Җиһан апа өйне һәм үзенә тигән каралты-кураларны сатып авылдан китә. Сания янына Кариленнән балаларын ияртеп Хәтирә апа Түнтәргә килеп йөри. “Суслонгерга баручыларны искә алган Фәния апа Хәбибуллина да түбәндәгеләрне искә төшерде: “Мин бала чакта яшьтием Асияларга (Сафиуллина) бара идем. Аларның йорты Санияләрнекеннән бер генә хуҗалык аша иде. Асия белән Сания апаларга төшкәнне, аның мунчада яшәгәнен яхшы хәтерлим.” 
1947 елда Сания сыерын Чепья базарына алып төшеп сата. Хәерчегә җил каршы, дигәндәй, бер атнадан илдә акча алмашына. Хезмәт хаклары, товар бәяләре үзгәрми, кешеләр кулындагы акчаның 10 сумы 1 сумга кала. Шулай итеп, Саниянең сыер саткан акчасы, буш кәгазь кисәкләренә әверелә. Ул елларда Макеевкадагы Хәтимә апасы белән элемтә ялганган була. Хәтирә апасы белән киңәшеп, Сания Донбасска юл ала. Анда киягә чыга һәм үзенчә шахта сукмагыннан атлый. Ире белән өч бала үстерәләр. (7- фото) Сулар агудан тукталмый. Тормыш дәвам итә. 
Мөхәммәтҗан агай нәселенең Түнтәргә сәяхәте
Карилендә яшәүче Мөдәрис аганың кияве Рамил Шакиров Балтач төбәгендә гомер сөрүче Хәтирә апаның туган-тумачаларын ике машинага төяп, Түнтәргә алып килде. Башта авылның нәкъ үзәгендә булган Әхмәтҗан бабай нигезендә булдык. Аннары авыл читенә Мөхәммәтҗан абзый нигезенә юнәлдек. Анда хәзер Урта Азиядән кайткан Норма авылы кешесе яши. Мәдинә апа бакчада үсеп утырган карт шомырт агачын танып алды. Монда өй, келәт, абзар-куралар иде, дип искәртте. Ишек алдындагы ике мунча бинасының искерәген күрсәтеп, монысы Сания апа яшәгәне булырга тиеш дип фаразлады. Зиратыбызга да сугылдык. Ишан каберлегендә дога кылдык. Мөхәммәтҗан абзыйның нәселе Гали ишан нәселенә бик якын тоташканын язган идем.
Күп сөйләдем. Язмамның төп герое Хәбибелхак – Васлий Андреевичның тормыш сукмакларын кыскача гына тасвирлау моменты килеп җитте. Аның үз исемен һәм атасының исемен документта кайчан алмаштырганлыгы билгеле түгел. “Әтием күп сөйләми иде”, ди Вактор. Сугышка кадәр кайсы шәһәрләрдә, өлкәләрдә яшәгәне дә билгеле түле. Шунысы хак, яшьтән шофер һөнәрен үзләштергән ул. Сугышка Воронеждан киткән. Армия сафларында хезмәт иткәндә десантник булган. 1940 елда фин сугышында катнашкан. 1941 елның 7 ноябрендә Кызыл Мәйданда парадта катнашып, Сталин речен тыңлаганнан соң, аларның часте турыдан-туры Мәскәүне сакларга, фронтка юнәлә. Аның десантчылар төркеме күп мәртәбәләр дошман тылына төшә һәм хәрби бурычларны үти. Берсендә зур төркем фашистлар өеренең нәкъ баш өстенә килеп төшә. Якын дусларының шактые җиргә дә төшеп җитә алмый. Максат куелган плацдармда кайнар бәрелеш бара. Безнекеләр өстенлеккә ирешә. Куелган бурыч үтәлә. Әмма Василийның башы каты яралана. Госпитальдән чыккач, ул кабат фронтка китә. Берлинга барып җитә. Күкрәген орден-медальләр белән бизәп, Мәскәү өлкәсенә гаиләсе янына кайта. Әйтүләре буенча ул Габделхакның фотосын сугышның башыннан ахырына кадәр күкрәк кесәсендә йөртә. Ул фотоны Ленинградка килгән вакытта әтисе алып килгәнме, Габделхак үзе яки берәр туганы аша конвертта килгәнме, анысы табышмак булып кала. Әтисе килеп киткәннән соң, Василий бергә яшәгән хатыннан китә. Алар язылышмаган була. Сугыштан соң Василий улын эзләтә, әмма нәтиҗәгә ирешми. 1945 елда ул Мәскәү өлкәсенең Загорск шәһәрендә Василиса Стефановна белән таныша. Алар гаилә корып яши башлыйлар. Василисаның сугышка кадәр вафат булган  беренче иреннән туган Света исемле кызы була. 1946 елда Вячеслав туа. “Без биш бала үстек: Светлана, Вячеслав, Наталья, мин һәм Татьяна. Бик тату гаилә булып яшәдек, - дип искә алды Виктор, - әти белән әни чиркәүгә дә бармаганнар, ЗАГСта да теркәлмәгәннәр. Иң әһәмиятлесе шул, безне кеше  итеп үстерделәр һәм картлыкларына кадәр бер-берсен хөрмәт итеп яшәделәр.”
Балалар кечкенә вакытта аларның гаиләсе Казахстандагы Семиозёрное (Әүлиекөл) авылында яшәгән. Бистә аша Кустанайга баручы автобус маршруты үзган. 1965 елларда булса кирәк, 10 яшьлек Виктор апасы Натальяга болай ди: “Автобуста баручылар эсселеккә түзаә алмый. Әйдә тукталышта шуларга фляга белән су илтәбез. Апасы каршы килми. Пассажирлар балалар китергән салкын суга рәхәтләнеп, аларга конфетлар, тимер акчалар ыргыталар. Игелекле эш табыш чыганагына әйләнә. Олы апалары Светлана урта мәктәпне тәмамлап укытучы булырга хыяллана. “Монда аңа белем алуны дәвам итү шартлары юк. Минем туган якка кайтып урнашыйк, Вася”, - ди Васлиса иренә. 
Гаилә Краснодар краеның Архангельск станицасына күченә. Шунда Виктор да урта мәктәпне тәмамлый. Абыйсы Вячеслав Казан танк учлищесын тәмамлый. Виктор аның формасына, киеменең пөхтәлегенә соклана. Имтиханнарны уңышлы тапшырып, Орджоникидзе шәһәрендә Эчке эшләр министрлыгының Югары хәрби училищесенә укырга керә. 1986 елда Виктор Васильевич М.В.Фрунзе исемендәге Хәрби академияне тәмамлый.  Аннан соң хәрби эштә күтәрелә башлый. Озак еллар буе Федераль космик агентлыкның фәнни-техник үзәгендә генеральный директор вазыйфасын башкара. Хәрби дәрәҗәсе: генерал-майор. Ул 40 елга якын хәрби хезмәттә булган, илебезнең иминлеген саклауда керткән хезмәте өчен «За военные заслуги»,  «За заслуги перед Отечеством» II степени орденнарына  һәм  исемле коралга (именное оружие) лаек булган. Виктор белән Татьяна (фотода) гаиләсендә 2 бала үскән: бер егет һәм бер кыз. Кызы Ольга гаиләсендә 2 кыз һәм 1 малай үсә. Виктор һәм Татьяна Мөхәммәтҗановлврның уллары Денис югары хәрби уку йортын тәмамлаган. Полковник дәрәҗәсендә. Хәрби традиция дәвам итә. Денисның улы Марк карт бабасы Хәбибелхакның портретын күтәреп «Үлемсез полк» парадына чыккан. Хәзер аңа 13 яшь. (2016 елгы фото)
Шәхси тормышта алар 5 туганның гаиләләре бик тату яши. Виктор Васильевич Мөхәммәтҗановлар нәселенең шәҗәрәсен төзү өчен мәгълүматлар туплады инде.  Бабасының Габделхактан кала 4 баласы шактый үрчемле булган: 15 онык, 34 оныкчык, аларның балалары 45. Тормыш дәвам итә. Мөдәрис һәм Викторның уллары һәм оныклары Мөхәммәтҗанов фамилиясен йөртә. Вячеславныкы кызлар гына. “Мин авыл малае, - ди Виктор, - табигатьне яратам, балыкка йөрим, балачактан үз иткән  шөгылем бар. Күгәрченнәр үрчетергә яратам. Тынычлык күгәрченнәре. Илебездә һәм дөньяда тынычлык булсын! Февральдә катлаулы операция кичердем. Сәламәтләнгәч, руль артына утырып, Түнтәргә дә, туганнар янына да һичшиксез кайтырга ниятлим.”
Йомгаклау урынына
Һәр авылның үз тарихы, горурлана торган шәхесләре бар. Түнтәрнең мөселман дөньясында танылган дин әһелләре Гали ишан (XIX гасыр, туган авылда) һәм данлыклы  Мәчкәрә авылында ишан ләрәҗәсенә күтәрелән Таһир мулласы бар. Бөек Ватан сугышында батырлыклар күрсәткән өчен, Советлвр Союзы Каһарманы исеменә тәкъдим ителгән һәм Ленин ордены бүләге белән чикләнгән Харис Фәйзрахманов, тамырлары Түнтәрдән булган Социалистик Хезмәт Каһарманы укытучы Габдрахман Зарифов, үз чорында СССР Югары Советы депутаты хезмәтен башкарган авылдашыбыз Рузилә Кашапова, дәүләт бүләкләренә һәм мактаулы исемнәргә ия булган дистәләрчә авылдашларыбыз исемлегенә генерал-майор Виктор Мөхәммәтҗанов та өстәлде. Без алар белән горурланабыз.
Рәфхәт ЗАРИПОВ,
Балтач районы, Түнтәр авылы 

